


Коми Республика босьтас федеральнӧй сьӧмкудйысь 58,9 миллион шайт сьӧм ичӧт бизнес сӧвмӧдӧм вылӧ

Татшӧм помшуӧмсӧ примитісны конкурснӧй комиссиялӧн чукӧртчылӧм вылын, мый муніс косму тӧлысь 27 лунӧ Россияса экономика сӧвмӧдан министерствоын, кӧні бӧрйисны Россияса субъектъясӧс. Сьӧмсӧ лоӧ сетӧма Сыктывкарын уджалысь социальнӧй юкӧнса инновацияяс шӧрин сьӧмӧн могмӧдӧм вылӧ, Коми Республикаса микрофинансӧвӧй организациялысь уставнӧй капитал ыдждӧдӧм вылӧ, Сыктывкарлӧн Эжва районын бизнес-инкубатор сӧвмӧдӧм вылӧ, а сідзжӧ Коми Республикаын предпринимательстволы отсӧг сетан уджтасъяс ӧтув сьӧмӧн могмӧдӧм вылӧ.

Федеральнӧй сьӧмкудйысь сьӧм кыскӧмкӧд уджыс, та лыдын ичӧт бизнеслы отсӧг сетӧмкӧд да сійӧс сӧвмӧдӧмкӧд уджыс, йитчӧма Коми Республикаса Юралысьлысь могъяс недыр олӧмӧ пӧртысь Сергей Гапликовӧн юӧртӧм республика кыпӧдан-сӧвмӧдан уджтаскӧд. 

Сьӧмлысь ыджыдджык пайсӧ, буретш 46,2 миллион шайт, лоӧ сетӧма республикаса муниципальнӧй юкӧнъясын ичӧт да шӧр предпринимательство сӧвмӧдан уджтасъяс ӧтув сьӧмӧн могмӧдӧм вылӧ. Районъясын предпринимательяслы вермасны вештыны рӧскод юкӧн, мый йитчӧма кредитъяс серти прӧчентъяс мынтӧмкӧд, оборудование ньӧбӧмкӧд. Сідзжӧ тайӧ сьӧмыс мунас предпринимательскӧй удж заводитӧмкӧд йитчӧм лизингӧвӧй мынтӧмъяслысь да грантъяслысь рӧскод юкӧн вештӧм вылӧ.

Ода-кора тӧлысь 24 лунӧ Сыктывкарын предпринимательяслы отсӧг сетӧм могысь нуӧдасны «Территория бизнеса - территория жизни» ставроссияса форум серти «Бизнес-Успех» национальнӧй премиялысь округса этап. Мероприятие дырйи петкӧдласны, кутшӧм эмӧсь бизнеслы отсӧг сетан федеральнӧй уджтасъяс да кыдзи найӧс пӧртӧны олӧмӧ муниципальнӧй тшупӧд вылын.

Сідзжӧ форумлӧн уджтасын – муниципальнӧй администрацияясса уджалысьяслы да предпринимательяслы мастер-классъяс, «Предпринимательяслӧн видзӧдан-дӧзьӧритан органъяскӧд да инфраструктура организацияяскӧд ӧтув уджалӧм серти юалӧмъяс» общественнӧй приёмнӧйлӧн удж. Форум дырйи индасны «Бизнес-Успех» национальнӧй премия вылӧ вермысьясӧс.

*** Форумсӧ котыртысьяс - «ОПОРА РОССИИ» ичӧт да шӧр предпринимательстволӧн ставроссияса общественнӧй организация, Выль проектъяс олӧмӧ пӧртӧм могысь стратегическӧй инициатива агентство, Россияса ӧтйӧза палата. Форумсӧ нуӧдӧны Коми Республикаса Веськӧдлан котырсянь отсӧгӧн. Форумлӧн медыджыд партнёр - «РТС-тендер» электроннӧй площадка.

Форумлӧн стӧч уджтасӧн позьӧ тӧдмасьны сайт вылын - www.bsaward.ru/regіons/szfo/program/. 

Форумын участвуйтӧм вылӧ колӧ регистрируйтчыны форумлӧн сайтын - www.bsaward.ru/regіons/szfo/regіstratіon/. Участвуйтӧмысь дон оз босьтны. 

Став юалӧм серти колӧ шыӧдчыны конкурс котыртысь комитетӧ татшӧм телефонъяс пыр: +7 (495) 783-58-14, сод. 0629, 1598. 

